Полацк пасля Лівонскай вайны.

Мэты: 1. Забяспечыць асэнсаванне і ўспрыманне вучнямі вынікаў і гістарычнага значэння Лівонскай вайны, паказаць вучням, што ў выніку цяжкай вайны горад панёс вялікія страты.

             2. Фарміраваць у вучняў навыкі работы з картай, калектыўнай працы, выказваць свой пункт меркавання і вылучаць галоўнае.

             3. На яркіх  эмацыянальных прыкладах з гісторыі выхоўваць у вучняў патрыятычныя пачуцці, любоў да свайго горада.

Абсталяванне: гістарычная карта, герб Полацка.

Тып урока: урок вывучэння новага матэрыялу.

План
1. Люблінская ўнія 1569 года.

2. Быт гараджан.

3. Знешні выгляд горада.

4.Цяжкія выпрабаванні палачан пасля вайны.

Ход занятка

I этап. Арганізацыя пачатку ўрока.

- правядзенне інструктажу па арганізацыі работы вучняў на ўроку.

        II этап. Падрыхтоўка да актыўнага ўспрымання матэрыялу. Актуалізацыя  ведаў.

 Пытанні да вучняў:

1. Калі пачалася Лівонская вайна?

2. У чыіх інтарэсах вялася вайна за Балтыйскае ўзбярэжжа?

3. Хто такі Стэфан Баторый?  

4. У якім годзе быў вызвалены Полацк?

III этап. Засваенне новых ведаў.

Паведамленне настаўніка:

Пасля вызвалення Полацк апынуўся ўжо ў іншай дзяржаве, што з’явілася на еўрапейскай карце ў 1569 годзе. Тады адбылася Люблінская ўнія. Польскае каралеўства (яго часта  называлі проста Карона)  аб’ядналася з ВКЛ у федэрацыю пад назваю Рэч Паспалітая.

Кожная з дзвюх часткак РП жыла па сваіх законах, у кожнай сваё войска, свае грошы, межы і мытная служба. Дзяржаўных моў таксама дзве: у Кароне – лаціна, у  нас – старабеларуская. Вядомы нам статут 1588 г. усюды падкрэсліваў суверэнітэт Княства, не дазваляў палякам займаць тут пасады і набываць зямлю. Княства мела сваё кіраўніцтва, галоўнай асобаю якога заставаўся вялікі князь, што ўладарыў з удзелам рады  і сейма.

Нягледзячы на захаванне вялікай самастойнасці, над Беларуссю падзьмуў новы вецер. Для палачанаў 1-ым яго павевам стала запрашэннем Баторыем у горад манахаў – езуітаў і шчодрае надзяленне іх маёмасцю.

У Рэчы Паспалітай полацкае ваяводства мела сцяг чырвонага колеру з “Пагоняй” на белым полі. Перад адкрыццем агульна-дзяржаўнага сойма, што адбываўся папераменна то ў Гародні, то ў Варшаве, у Полацку праходзіў ваяводскі сойм, дзе выбіралі паслоў-дэпутатаў. У выпадку вайны ў горад збіралася з паветаў рушэнне.

Стэфан Баторы загадаў адбудаваць Верхні замак, выселіўшы адтуль усіх цывільных жыхароў. Гандлёва-рамесная частка горада пакрысе “пераязджала” з Запалоцця на ранейшае месца, дзе аднаўляўся Вялікі пасад. Апрача клопатаў пра абарону месца, вялікі князь навекі вызваліў палачанаў ад абавязку кожны год плаціць дзяржаве дзвесце коп літоўскіх грошаў за магдэбурскае самакіраванне. Полацк атрымаў права на 2 штогадовыя тыдневыя кірмашы, дзе гандлявалі,не плацячы мыта. Дзякуючы  Баторыеву прывілею, жыхары маглі мець уласныя лазні, а  дзеля прыезджых кароль загадаў пабудаваць грамадскую “мыйню”, прыбытак ад якой ішоў на патрэбы магістрата.

Палачан чакалі і іншыя змены. Напрыклад – перавод са старога юліянскага на грыгарыянскі каляндар, паводле якога ўжо жыла ўся Еўропа. Палачане ж спрадвеку вылучаліся прыхільнасцю да старых парадкаў ды традыцый і ў дамовах з першымі вялікімі літоўскімі князямі ставілі абавязковае патрабаванне “не ўводзіць навіны”. Каралеўская “навіна” не выклікала захаплення найперш таму, што разам з пераходам на новы кляндар улада загадвала “выконваць” усе каталіцкія святы. Пра тое, як палачане адгукнуліся на пастанову, адпавядаецца  у лісце канцлера Льва Сапегі да князя Крыштофа Радзівіла.

На каталіцкія святыя дні праваслаўныя гараджане замест таго, каб сядзець па хатах, “гандлявалі яшчэ больш старанна і ад самае раніцы, а калі іх папярэдзіў лянтвойт (намеснік войта) полацкі, прыгразілі пабіць яго камнямі”.

9 студзеня 1584 года, Баторы выдаў грамату, дзе ўшчуваў полацкіх месцічаў за непаслушэнства, а тым, хто ў святочныя дні асмеліцца займацца рамяством або гандлем абяцаў канфіскацыю тавару і ўтаргаваных грошай. Калі  гарадскія ўлады паспрабавалі выканаць пагрозу, жыхары, “сабраўшыся ў натоўпы – нібы непрыяцель з трубамі і бубнамі, - нападалі і грамілі дамы шляхецкія”. Вялікі князь ужо 21 студзеня мусіў запэўніць беларускіх падданых, што “люди греческого обряда до той поправы нового календаря без произволения старшего патриарша своего гвалтом примушаны быть не мают”. Зрэшты, з часам страсці ўгамаваліся, і полацкія праваслаўныя з католікамі навучыліся ўзаемна паважаць святыя дні.

   Пытанні да вучняў:

· Якія віды падаткаў вы ўжо ведаеце?

Пытанне падрыхтавана вучнем:

Вучань: Палачанам таксама трэба было разлічвацца з падаткамі. Іх было шмат: вайсковы, падымны, пагалоўны, піцейны, які называўся “чопавым” або “сосавым”.Хто варыў піва, рабіў віно ці гнаў нешта мацнейшае, плаціў ваяводзе і войту “ капшчызну”. Палачане па чарзе вартавалі горад, рамантавалі сцены і вежы, трымалі на пастоі вялікакняжацкіх жаўнераў. Як і ўсе гарады і мястэчкі РП, Полацк плаціў “падводны” падатак – на падводы і каней паслам, кур’ерам ды іншым дзяржаўным людзям. сваё патрабаваў і магістрат, што збіраў “так званыя “складанкі”, або “паслугі”.

Фізкульхвілінка.

Паведамленне настаўніка.

У ХУП стагоддзі, як і раней, палачанаў кармілі не толькі рамяство ды гандль, але і зямля. Горад меў сваё ворыва, пашу, сенажаці і пушчу. Італьянец Аляксандр Гваніні піша, што зямлю на Полаччыне ў тыя часы ўраблялі так. Улетку, пачынаючы з Пятровага дня і да Успення Багародзіцы, высякалі лес і хмызняк. Ссечаныя дрэвы засыпалі саломаю і пакідалі на зіму. Увесну, пасля Вялікадня, калі прыгрэе сонца, ляда зноў пакрывалі саломаю і выпальвалі дачыста.

У 1600 годзе Прыдзвінне напаткаў страшэнны голад. Хто не сканаў ад яго, стаў ахвяраю чумнога памору.

У Полацку памерлі 15 тысяч жыхароў. 1607 год – новая бяда. Верхні замак знішчаны пажарам. Агонь не злітаваўся і над Сафійскім саборам. Паслы Полацкага ваяводста прывезлі з сойма пастанову: “Руины церкви старой святой Софии забудовать и поправить, абы там коштам своим обыватели книги земские и градские своего воеводства ховали».  Адбудоваю святыні кіраваў арцыбіскуп (архіепіскап) полацкі і віцебскі Іясафат Кунцэвіч. Як сведчаць дакументы, ён аднавіў   старажытныя муры, “а ў чатырох раговых вежах непатрэбныя вярхі, што царкве ніякай красы не дадавалі, скінуў, а сярэднюю вежу, прыгожа аздобіўшы, зрабіў яшчэ больш высокаю”.

IV этап. Абагульненне і сістэматызацыя.

Пытанні для замацавання тэмы:

      1. Калі адбылася Люблінская унія?

      2. З якімі цяжкасцямі сутыкнуліся палачане?

      3. Якія падаткі павінны былі плаціць палачане?

      4. Як змяніўся горад пасля вайны?

Дамашняе заданне: намалюйце , якім вы бачыце горад пасля Лівонскай вайны.

V этап. Падвядзенне вынікаў урока.

VI этап. Рэфлексія.

